
ጋዜጣዊ መግለጫ                                                                 
የአሜሪካ ኤምባሲ፤  

አዲስ አበባ፤ ኢትዮጵያ                            

2016/31 

                     

                 በአሜሪካ መንግሥት ድጋፍ በላሊበላ ለሚገኙ ዕጹብ ድንቅ ታሪካዊ 
ሥፍራዎች የተደረገ እድሳት ተጠናቀቀ 

 
አዲስ አበባ፣ኢትዮጵያ፣ግንቦት  30 ቀን 2008 ዓ.ም.፡- በኢትዮጵያ የአሜሪካ አምባሳደር ፓትሪሺያ 
ሃስላክ ከቅርስ ጥናትና ጥበቃ ባለሥልጣን ዋና ዳይሬክተር አቶ ዮናስ ደስታ ጋር በመሆን እድሳቱ 
የተጠናቀቀውን ቤተ ገብርኤል-ሩፋኤል አብያተ-ክርስቲያናት መርቀዋል፡፡ በሥነ ሥርዓቱ ላይ የኢትዮጵያ 
ኦርቶዶክስ ተዋህዶ ቤተክርስቲያንና የላሊበላ አስተዳደር ተወካዮች፣ብሔራዊ የሳይንስ ኮሚቴ 
አባላት፤እንዲሁም ጥሪ የተደረገላቸው እንግዶች ተገኝተዋል፡፡ 
 

በፕሮጀክቱ የአሜሪካ ኤምባሲ፣ የወርልድ ሞኒዩመንትስ ፈንድ፣ የቅርስ ጥናትና ጥበቃ 
ባለሥልጣን፣እንዲሁም የኢትዮጵያ ኦርቶዶክስ ቤተክርስቲያን በጋራ ተሳትፈውበታል፡፡ ይህ ትልቅ 
ፕሮጀክት በተሳካ መልኩ ይጠናቀቅ ዘንድ፤ ብሔራዊ የሳይንስ ኮሚቴውና የአካባቢው ኮሚቴ ከፍተኛ 
አስተዋጽኦ አድርገዋል፡፡ 
 
የቅርስ እድሳት ሥራው የተከናወነው ከአሜሪካ መንግሥት የአምባሳደር የቅርስ ጥበቃ ፈንድ በተገኘ 
የገንዘብ ድጋፍ ነው፡፡ የአሜሪካ ኤምባሲ የእድሳት ሥራውን ለማከናወን 14 ሚሊዮን ብር ወጪ 
አድርጓል፡፡ 
 
ፕሮጀክቱ ሁለት በዩኔስኮ በቅርስነት የተመዘገቡ አብያተ-ክርስቲያናትን ስኬታማ በሆነ መልኩ በማሳደሱ 
ብቻ ሳይሆን፤በኢትዮጵያ ለቅርስ በሚደረግ ጥበቃ አዲስ ምዕራፍ በመክፈቱ እንደዋንኛ ስኬት የሚታይ 
ነው፡፡ የኢትዮጵያ የቅርስ ጥበቃ ባለሙያዎች በምን መልኩ በአካባቢው በሚገኝ የሰው ኃይልና 
የማቴሪያል አቅርቦት ተመሳሳይ ሥራዎችን መሥራት እንደሚችሉ በማሳየቱ አዲስ እሴት የጨመረም 
ነበር፡፡ የእድሳት ሥራው የአካባቢው ባለሙያዎች ከአካባቢው የተገኙ ግብዓቶችን በመጠቀም በቀጣይ 
የሚሠሩ ሥራዎችን እንዴት ይበልጥ ውጤታማ፣ወጪ ቆጣቢና ተግባራዊ እንደሚያደርጉ የተገነዘቡበት 
ነበር ማለትም ይቻላል፡፡ 
 
አምባሳደር ፓትሪሺያ ሃስላክ በምረቃ ሥነ-ሥርዓቱ ላይ ሲናገሩ፡-“የአሜሪካ ሕዝብና መንግሥት 
፤በኢትዮጵያ ካሉ ትላልቅ ቅርሶች አንዱ ለሆነው የላሊበላ አብያተ-ክርስቲያናት እድሳት የገንዘብ ድጋፍ 
ሲያደርግ በታላቅ ኩራት ነው” ብለዋል፡፡ 
 
ከ1995 ዓ.ም. ጀምሮ የአሜሪካ ኤምባሲ በኦሮሚያ ፣ በአማራ፣በትግራይ፣በሐረሪ ክልሎችና በአዲስ አበባ 
ከተማ አስተዳደር የሚገኙ 7 ታሪካዊ ቅርሶች ላሉባቸው ሥፍራዎች ለሚከናወኑ የእድሳት ሥራዎች 
ድጋፍ አድርጓል፡፡                                       

